
Ա ռ ա ծ ի ն  Հ ա մ ա չ խ ա ր Հ ա յի ն  պ ա տ ե ր ա զ մ ի  ւ ա զ մ ա ճ ա կ ա տ ն ե ր ո ւ մ ,  բ ա ց ի  

պ ա ր տ ա դ ի ր  զ ի ն ո ւ ո ր ա կ ա ն  ե ա  ռ ա յ ո ւ թ ե ա ն  մ է ^  գ տ ն ո ւ ո ղ  Հ ա յ  զ ի ն ո ւ ո ր ն ե ր ի ց  

( չ ո ւ ր շ  2 5 0  0 0 0  մ ա ր դ )  Կ ո վ կ ա ս ե ա ն  ռ ա զ մ ա ճ ա կ ա տ ի  մ ա ր տ ա կ ա ն  գ ո ր ե ո ղ ո ւ -  

թ ի ւ ն ն ե ր ի ն  ւ ո ւ ս ա ս տ ա ն ե ա ն  զ օ ր ա մ ա ս ե ր ի  կ ա զ մ ո ւ մ  մ ա ս ն ա կ ց ո ւ մ  է ի ն  Հ ա յ

կ ա մ ա ւ ո ր ա կ ա ն  խ մ բ ե ր ր ,  ո ր ո ն ց  թ ի ւ ր  1 9 1 5  թ . Հ ա ս ա ւ  ե օ թ ի  ( չ ո ւ ր ^  1 0  0 0 0

Կ ա մ ա ւ ո ր ա կ ա ն  խ մ բ ե ր ր  ս տ ե ղ ե ո ւ ե ց ի ն  1 9 1 4  թ .  ե ր կ ր ո ր դ  կ է ս ի ն :  Ն ր ա ն ք  

ո ւ թ ե ա մ բ  ց ա ն կ ա ն ո ւ մ  է ի ն  օ գ ն ե լ  ռ ո ւ ս ա կ ա ն  բ ա ն ա կ ի ն  ա զ ա 

տ ա գ ր ե լ ո ւ  Ա ր ե ւ մ տ ե ա ն  Հ ա յա ս տ ա ն ր :  Խ մ բ ե ր ր  տ ե ղ ա ն ք ի ,  լ ե զ ո ւ ի ,  մ ի ֆ ա ւ ա յր ի  

ի ր ե ն ց  ե ա ն օ թ ո ւ թ ե ա մ բ ,  ա ն ձ ն ա կ ա ն  խ ի զ ա խ ո ւ թ ե ա մ բ  զ գ ա լ ի  դ ե ր  խ ա ղ ա ց ի ն  

ռ ա զ մ ա կ ա ն  գ ո  ր  ե ո ղ ո ւ թ ի ւ ն ն ե ր ի  ժ ա մ ա ն  ա կ :  Ռ ո  ւ ս ա կ ա ն  Հ ր  ա մ ա ն ա տ ա ր ո ւ -

թ ե ա ն  կ ա ր գ ա դ ր ո ւ թ ե ա մ բ  խ մ բ ե ր ր  1 9 1 5  թ .  վ ե ր ջ ի ն  ց ր ո ւ ե ց ի ն ,  մ ի ա ձ ո ւ լ ո ւ ե ց ի ն  

կ ա ն ո ն ա ւ ո ր  բ ա ն ա կ ի  կ ա զ մ ո ւ մ :

Ա ր ա ր ա տ ե ա ն  ^ ո կ ա տ ր  կ ա զ մ ա ւ ո ր ո ւ ե լ  է  1 9 1 5  թ .  ս կ զ բ ն ե ր ի ն ,  I I ,  I I I ,  I V

կ ա մ ա ւ ո ր ա կ ա ն  խ մ բ ե ր ի  մ ի ա ւ ո ր ո ւ մ ի ց ,  Հ ր ա մ ա ն ա տ ա ր  է  ն չ ա ն ա կ ո ւ ե լ  խ մ բ ա -

պ ե տ  Վ ա  ր  դ ա ն  ր  Խ ա ն ա ս ո ր ի  Վ ա ր դ ա ն ր ՜1:  1 9 1 5  թ .  ա պ ր ի լի  1 5 - ի ն  Ա ր ա ր ա -

տ ե ա ն  Հ ո կ ա տ ր  մ ե կ ն ե լ  է  ռ ա զ մ ա ճ ա կ ա տ  ե ւ  ո ր ո շ ի չ  մ ա ս ն ա կ ց ո ւ թ ի ւ ն  է  ո ւ ն ե 

ց ե լ  1 9 1 5  թ .  մ ա յի ս ի  6 - ի  Վ ա ն ի  գ ր ա ւ մ ա ն  Հ ա մ ա ր  մ ղ ո ւ ո ղ  մ ա ր տ ե ր ի ն :

Ս. Վ ր ա ց ե ա ն ր 2 ի բ ր ե ւ  Կ ա ր գ ա դ ր ի չ  մ ա ր մ ն ի  ն ե ր կ ա յ ա ց ո ւ ց ի չ  ո ւ ղ ե կ ց ո ւ մ  

է ր  ֆ ո կ ա տ ի  ե ր թ ի ն  մ ի ն չ ե ւ  ռ ո ւ ս - թ ո ւ ր ք ա կ ա ն  ս ա Հ մ ա ն ր է  Ս տ ո ր ե ւ  ն ր ա  ն ո թ ե -

ր ր  ա յ դ  մ ա ս ի ն  ( Հ Ա Ա ,  ֆ .  1 2 1 ,  ց .  2 ,  գ .  5 3 ,  թ թ .  1 - 1 1 ) :

ԱՐՇԱԿ ԲԱԼԵԱՆ

1 Վարդան Մեհրաբեան Վարդան, Խանասորի Վարդան (մահ.' 1942 թ., Երեւան), 1897 թ. Խանասորի 
արշաւանքի ընդհանուր հրամանատար, 1905 թ. հայ-թաթարական ընդհարումների ժամանակ' Արցախի 
ինքնապաշտպանութեան ղեկավար: 1915 թ. Արարատեան ջոկատի հրամանատար:

2 Վրացեան Սիմոն Ղազարոսի (1882 - 1969 թթ.) - Նշանաւոր քաղաքական-պետական գործիչ, Հայաստանի 
Առաջին Հանրապետութեան հիմնադիրներից: Ծնուել է Դոնի Ռոստովի Մեծ Սալա հայկական գիւղում: 
Նախնական կրթութիւնն ստացել է տեղում: 1900 - 1906 թթ. սովորել ու աւարտել է Գէորգեան ճեմարանը: 1908 - 
1910 թթ. ուսանել է ՄՊետերբուրգի բարձրագոյն մանկավարժական դասընթացներում: Խուսափելով ցարական 
իշխանութիւնների հետապնդումներից' մի կարճ ժամանակով հաստատուել է Կարինում, 1911-ին ԱՄՆ-ում: 
Անդրկովկաս է վերադարձել 1914 թ. աշնանը: Նշանակուել է Թիֆլիսի Ազգային բիտոյին կից կամաւորական 
շարժման գործերով ստեղծուած Կարգադրիչ մարմնի ընդհանուր գործավար-քարտուղար: Գործուն մասնակցութիւն 
է ունեցել Անդրկովկասի ազգային-հասարակական կեա նքում կատարուող իրադարձութիւն ներին, խմբագրել է 
«Հորիզոն» թերթը: 1918 թ. մայիսի 28-ին Առաջին Հանրապետութեան հռչակումից յետոյ նուիրումով ծառայել է 
պետականութեան ամրապնդմանը: Եղել է Խորհրդարանի անդամ, «Զանգի», «Ցառաջի» խմբագիր, Պետական 
գոյքերի, գիւղատնտեսութեան ու աշխատանքի նախարար (1920 թ. ապրիլ - 1920 թ. նոյեմբեր), Հանրապետութեան 
վերջին վարչապետ (1920 թ. նոյեմբեր - 1920 թ. դեկտեմբեր), Հայրենիքի Փրկութեան Կոմիտէի նախագահ (1921 
թ. փետրուար - 1921 թ. ապրիլ): 1921 թ. յունիսին հեռացել է Հայաստանից: 1933 - 1938 թթ. Փարիզում հիմնադրել 
եւ հրատարակել է «Վէմ» հասարակական-քաղաքական գիտական հանդէսը: Մինչեւ 1951 թ. ապրել է ԱՄՆ-ում: 
1951 թ. տեղափոխուել է Բէյրութ, ստանձնել է Նշան Փալանճեան վարժարանի տեսչի պաշտօնը, որը վարել է 
մինչեւ կեանքի վերջը: Վախճանուել է Բէյրութում:

ի ր ե ն ց  մ ա ս ն ա կ ց

Որքան գրում են պատմաբանները, ես կաշխատեմ ներկայացնել Արարատեան գնդի 

Երեւանից մեկնելը եւ այն հանդէսներն ու ժողովրդական ցնծութիւնը, որ առաջ եկաւ այդ 

առթիւ: Ապրիլի կէսերը անմոռանալի պիտի մնան բոլոր նրանց համար, որոնք ականատես 

եղան հայ կամաւորների շարժւելուն: Դրանք այսուհետեւ պատմական օրեր են' խորհրդան

շանը մեր պատմութեան մի նոր շրջանի: Արարատեան դաշտի հայ ժողովուրդը' արտասու

քը աչքին, աննկարագրելի մի յուզումով տեսաւ ու ապրեց մի վայրկեան, որի մասին միայն 

երազում էր: Երազն ու իրականութիւնը մի պահ իրար խառնւեցին:

...Ապրիլ 12 ին Երեւանը մի անսովոր եռուզեռի մէջ էր: Աստաֆեան փողոցը մի ծայրից 

մինչեւ միւսը լեցւած էր բազմութեամբ, որ դիմում էր դէպի Քանաքեռի բարձունքները: Այդ 

օրը Երեւանի կանանց կոմիտէն դրօշակ էր յանձնելու Դրօի1 գումարտակին, եւ ա յդ առթիւ 

հանդէսներ էին տեղի ունենալու:
Տա ք եւ արեւոտ օր էր: Արարատեան դաշտի արեւը իր ճոխ ճառագայթներով ապրում 

էր բոլորի աչքերում, խաղում ծառերի ու ժայռերի վրա: Միայն Մասիսն ու Արագածը պա- 

րուրւած էին թանձր ամպերով: Բնութիւնը լիաթոք շնչում էր: Եւ համատարած կենսունա- 

կութեան կեանք ու ոգեւորութիւն էին ներշնչում կամաւորների կանոնաւոր շարքերն ու դաշն 

քայլերը: Ահա նրանք անցնում են կարգ կարգ սւինածայր հրացանները ուսերին, կոկիկ 

հագնւած, ժպտերես ու խրոխտ: Սւինները զարդարւած են եղրեւանիների ոստերով: Առջեւից 

ծածանւում է դրօշակը, եւ թմբկահարը հատ-հատ հաշւում է քայյերը: Անցնում են անվերջ 

շարքերով' ոտաւոր ու ձիաւոր: Գիւղերից ու քաղաքից թափւած ժողովուրդը խռնւած է ամեն 

կողմ եւ որոտագին կեցցէներով ողջունում է հրամանատարներին: Մ ի ժամից աւելի է տեւում 

կամաւորների գնացքը:
Երեւանի գլխին, Քանաքեռի դաշտում տեղի է ունենում հանդէսը: .Ընդհանուր հրամա

նատար Վարդանը' շրջապատւած բատալիօնների հրամանատարներով ու խորհրդական

ներով անցնում կամաւորների շարքերի առջեւով եւ բարեւում նրանց: «Ուռա »  որոտում է մի 

ծայրից միւսը: Ժողովուրդը միանում է կամաւորների գոչին, նրանց հետ խանդավառօրէն 

դիմաւորում Վարդանին իր շքախմբով: Գունդը իր կանոնաւոր ու վարժ շարժումներով, իր 

փայլուն արտաքինով հիացում է առաջ բերում հանդիսականների մէջ: Հազարաւոր բազմու- 

թիւնը էլէկտրանացած*3 նայում է կամաւորներին: Գեղջուկ կանայք գոգնոցներով սրբում են 

աչքերի արցունքները եւ օրհնում կամաւորներին: Բոլորի աչքերին ցոլում են երջանկութեան 

արցունքներ:
Բոլոր շարքերի առջեւից անցնելուց յետոյ Վարդանը իր շքախմբով կանգնում է կենտ

րոնում: Բազմութիւնը խռնւած է շուրջը: Կանայք ծաղիկներ են նետում Վարդանի եւ ըն

կերների ձիերի ոտքերի տակ, վարդեր են նւիրում նրանց: Առաջ են անցնում կանանց կո- 

միտէի ներկայացուցիչները, որոնք յանձնում են Դրօին մետաքսագործ մի դրօշ: Նրանցից 

երկու հոգի զգացւած ճառեր են խօսում: Յիշեցին «հայոց աշխարհի փափկասուն կանանց» 

եւ բոլոր այն հերոսներին, որոնք գնացին մեռնելու գաղափարի համար, իրենց հիացումն ու 

բարեմաղթութիւնները յայտնեցին անձնազոհ մարտիկներին - «Բարի երթ եւ յաղթական 

վերադարձ»:

Նրանց ամբողջ գնդի կողմից պատասխանեց Վարդանը: Ն ա  իր հակիրճ խօսքերը

* Այսպես' բնագրում (Ա.Բ.)



2010 Դ ԱՐԱՐԱՏԵԱՆ ՋՈԿԱՏԻ ԱՌԱՋԻՆ ԵՐԹԸ 87

ուղղեց կամաւորներին: «Հա յերի դարաւոր ձգտումն է եղել, ասաց նա, ունենալ այնպիսի 
մի ոյժ, որով կարողանայ կռւել իրեն կեղեքողների դէմ. այդ ձգտումը ահա իրականանում 
է. կագմակերպւում է ահա հայ բանակը, որը գնում է կռւելու ագատութեան համար: Մենք 

կմեռնենք, բայց կիրագործենք մեր վրա դրւած պարտականութիւնը. թո ղ  հայ ժողովուրդը 
վստահ լինի ա յդ բանում»: Խօսեց եւ Դրօն, որ շնորհակալութիւն յայտնեց Երեւանի կանանց 
իր խմբին ցոյց տւած ուշադրութեան համար եւ իր յորդորն ուղղելով մարտիկներին յարեց. 

«Մ ենք կռիւը կռւի համար սիրողներից չենք, մենք չենք գնում մեռնելու, ա յլ յաղթելու: Մենք 
մահ չենք ուգում, բայց եթէ պէտք լինի, մահից վախեցող չենք»: Խօսեցին եւ ուրիշները, որոնց 
մէջ առանձնապէս ուշագրաւ դարալագեագցի Տէր-Գրիգորի2 խօսելը: Ալեհեր մօրուքը հովին 

տւած, արծաթէ խաչը բարձր բռնած նա յիշեց, որ ինքը տարիներ առաջ օրհնեց Վարդանի 
խումբը, որ գնում էր Խանասորի կռւին: Այն ժամանակ խումբը փայլուն կերպով կատարեց 
իր գործը: Այսօր էլ իր տկար լեգւով' օրհնում է նոյն Վարդանին եւ ուղղում միեւնոյն բարձր 

նպատակին: «Այս լեռներում ագատասէր Աղասին է կռւել*, հիմա նրա յաջորդներն են կռւի 
գնում. օրհնեալ լինի այն ճանապարհը, որով նրանք պիտի ընթանան»: Տէր հօր անպաճոյճ 

ու գգացւած խօսքերը աւելի եւս յուգեցին բագմութեան: Շատերը լաց էին լինում ուրախու- 
թիւնից, միմեանց աւետիս էին տալիս, օրհնում իրենց բաղդը, որ արժանացել են այսպիսի մի 
հագւագիւտ տեսարանի ներկայ գտնւել:

Այնուհետեւ տեղի ունեցան ձիաւորների մարգանքներ ու արշաւներ' ընդարձակ դաշտի 
վրա' ձիաւորները խմբերի բաժանւած' ճարպիկութեամբ կատարեցին մի շարք շարժումներ, 
որոնք ոգեւորութեամբ ու ծափերով ընդունւեցին ժողովրդի կողմից:

Հանդէսից յետոյ Երեւանի հասարակութիւնը ճաշ տւեց կամաւորներին: Նոյն դաշտում 
քառանկիւնի ձեւով փռւած էին գետնի վրա շարք շարք սպիտակ սփռոցներ: Կամաւորները 
շարք շարք եկան բռնեցին ա յդ ընդարձակ տարածութիւնը' հրացանները եռոտանիներով 

շարելով իրենց կողքին: Այդ գարմանալի սեղանի գլխին պատրաստւած էր մի տեղ հրա
մանատարների, առաջնորդի եւ քաղաքի ներկայացուցիչների համար: Սեղանի չորս կողմը 
հաւաքւած էր անօրինակ մի բագմութիւն, իսկ չորս ծայրերում նւագում էին տեղական նւա- 

գախմբեր' սագանդարներ, գուռնաչիներ եւ այլն: Երգը, նւագը եւ մի քանի հագար կամաւոր- 
ների ու խռնւած ժողովրդի ժխորը ինքնատիպ մի տեսարան էին ստեղծում: Հագիւ թէ երբ 

եւ իցէ Քանաքեռի դաշտը տեսած լինէր այդպիսի մի ոգեւորութիւն: Մ ի րոպէ Մասիսն էլ իր 
սպիտակափառ կատարը հանեց ամպերից, որ մասնակցի ընդհանրական ուրախութեան: 

ճաշի ընթացքում գգացւած ճառեր խօսեցին առաջնորդ Խորեն եպիսկոպոսը3, քաղա

քագլուխ Ս. Խաչատրեանը, հրամանատարները եւ ներկաներից շատերը: Դեռ ուտելը չվեր- 
ջացրած' սեղանի գանագան կողմերում սկսւեցին պարեր կամաւորների կողմից, շուտով 
խառնւեց եւ ժողովուրդը, եւ այս անխառն ուրախութիւնները տեւեցին երկար: Թւում էր, թէ 

հագարաւոր մարդիկ հարսանիք են անում եւ ոչ թէ պատրաստւում կռւի դաշտ երթալու...
Երեկոյեան քաղաքի հայ հասարակութիւնը հացկերոյթ կագմակերպեց առաջնորդա

րանում կամաւորների հրամանատար մասի եւ հիւրերի համար: Ներկայ էին հարիւր հոգուց 

աւելի, ի թիւս որոնց եւ նահանգապետը իր օգնականով, Երեւանի բերդապահը, էջմիածնի 
սինոդի պրօկուրօրը, պրօֆ. Պլէտնէօվ, Ագգային Բիւրօի եւ կարգադրիչ մարմնի մի քանի

Նկատի ունի Խ. Աբովեանի «Վէրք Հայաստանի» վէպի հերոս Աղասուն (ԱԲ):

անդամներ եւ Երեւանի հասարակութեան ներկայացուցիչները: Այստեղ էլ անվերջ ճառեր, 
կենացներ, ոգեւորութիւն: Բոլորին համակել էր մի զգացում: Բոլոր խօսքերն ու իղձերը մի 
խնդրի - հայ կամաւորների յաջողութեան եւ հայ ժողովրդի բաղձանքների իրագործման 

շուրջն էին դառնում: Առանձնապէս ուժգին խանդավառութեամբ ընդունւեցին պրօֆ. Պլէտ- 
նէօվի գեղեցիկ սպիչները* «ռուս-հայկական համերաշխութեան մասին»: Ն ա  շեշտեց, որ 
ներկայ պատերազմը չարիք լինելով հանդերձ ունեցաւ եւ մի լաւ կողմ, որ խորտակեց այն 

պատնէշը, որ բաժանում էր հայ եւ ռուս ազգերը: Նրա նք այժմ հաւատում են իրար եւ անկեղ- 
ծութեամբ ձեռք մեկնում միմեանց: Ռուս եւ հայ զինւորը կռւում են կողք կողքի ընդհանուր 
նպատակի' ազատութեան եւ լաւագոյն ի դ ^ ^ ե ր ի  համար: Այս համերաշխութիւնը բերում է 

ապահովումը ռուսական շահերի եւ արշալոյսն է տաճկահայոց ազատութեան: Կեցցէ այս 
համերաշխութիւնը:

Հացկերոյթը տեւեց մինչեւ ուշ գիշեր: Ներկաների կողմից հեռագիրներ ուղարկւեցին 
փոխարքային, կաթողիկոսին, գէներալ Օգանովսկուն4: Հիւրերի երգերն ու ոգեւորւած կեց- 
ցէները գրկախառնւում էին պատշգամբի տակ վշշացող Զանգուի աղմուկին: Հազւագիւտ մի 

ոյժ բերել էր այստեղ եւ մարտիկին ու պաշտօնեային, եւ պրօֆեսօրին ու առեւտրականին, 
եւ հային ու ռուսին ... մի մեծ ...** շուրջ: Միայն թէ տեւական լինէր ա յդ միութիւնը:

Կամաւորների մօտ
II

էջմիածնում

Հրաման էր եկել ապր. 15 ին անպայման մեկնեյու: Հա զա ր ու մի պակասութիւններ 
կայ ին, որոնք պէտք էր երկու օրյայ մէջ լրացնել: Այդ երկու օրը տենդագին աշխատան

քի եւ անվերջ վազքի օրեր էին: Վ ա ղ առաւօտից մինչեւ երեկոյ եւ երեկոյեանից մինչեւ լոյս 

աշխատում էին թէ կամաւորները եւ թէ հրամանատարները: Գնումներ էին անում, հագուստ 
ու սնունդ էին պատրաստում, խորհրդակցութիւններ էին տեղի ունենում հրամանատարների 

եւ կարգադրիչ մարմնի անդամների միջեւ: Բազմաթիւ, ծանր հարցեր կային, որոնք պէտք 
էր լուծել շարժելուց առաջ: Դրութիւնը չափազանց փափուկ էր մանաւանդ երկրից հասնող 

մտահոգիչ լուրերի պատճառով: Վանում ապստամբութիւն էր սկսւել, Արճէշից ու Աբաղա- 
յից ջարդերի ձայներ էին հասնում: Պ էտ ք էր շտապել. ամեն վայրկեան մեծ նշանակութիւն 
ունէր...

Վերջապէս ամեն բան պատրաստ է: Նախընթաց օր որոշւեց' շարժելուց առաջ հան- 
դիսաւոր մաղթանք ունենալ եւ զօրահանդէս կատարել: Ապրիլ 15 ին կանուխ առաւօտից մի 
չտեսնւած յուզում է նկատւում քաղաքում: Ժամը 9 ին արդէն քաղաքի գարնիզօնը կազմ ու 

պատրաստ սպասում է նշանակւած հրապարակում: Ներկայ է նահանգապետը, բերդապե- 
տը, ռուս եւ հայ հոգեւորականութիւնը, զինւորական ու քաղաքացիական պաշտօնեաներ 
եւ անհամար ժողովուրդ: Կամաւորները, քիչ ուշ, կանոնաւոր շարքերով սկսում են հաւաք- 

ւել եւ գրաւել իրենց նշանակած տեղերը: Ահա գալիս է Քեռու գունդը5, որի առջեւից գնում

* Սպիչ (անգլ. зреес^ - հակիրճ ողջոյնի խօսք (ԱԲ):
** Անընթեռնելի (ԱԲ):

է դրօշակիր երիտասարդ քահանան' կուրծքը զարդարւած շքանշաններով, որ ստացել է 
ճապօնական պատերազմում: Դրօի բատալիօնի առջեւից գնում է անյոգնում Տէր-Գրիգորը: 
Հրապարակի վրա կազմւում է մի քառանկիւնի, որ երկու կողմերը ռուս զօրքն է բռնում, իսկ 

մնացեալ երկուսը' կամաւորները: Մէջտեղն են երկու ա զգի հոգեւորականները եւ պատւա- 
ւոր հիւրերը: Դարձեալ արեւոտ ու գեղեցիկ եղանակ է: Եւ դարձեալ Մասիսը թաղել է իր 
դէմքը ամպերի մէջ: Հրապարակից քիչ հեռու երեւում են հին բերդի բեկորները եւ Երեւանի 

խաների պալատի մնացորդները, իսկ սրանց կողքին կօնեակի գործարանի շէնքերը, որոնք, 
կարծես, խորհրդանշում են հինն ու նորը:

Սկսւում է հանդէսը: Մաղթանքից առաջ ռուս քահանան մի քանի խրախուսական խօս- 

քեր է ուղղում կամաւորներին, եւ ապա կատարւում է ռուս հոգեւորականութեան ծիսակա- 
տարութիւնը: Ռուսներից յետոյ հայ հոգեւորականութիւնը Խորէն եպիսկոպոսի գլխաւորու- 
թեամբ' մաղթանք է կատարում, որից յետոյ ռուս ու հայ հոգեւորականութիւնը թափոր է 

կազմում եւ օրհնւած ջրով սրսկում կամաւորներին: Մաղթանքից յետոյ խօսում է Խորէն եպ., 
որ ջերմ մաղթանքներ է ուղղում մարտիկներին, որոնք հայ ազատասիրութեան խորհրդա

նիշն են. «Գնացէ ք, ձեր ճանապարհը թո ղ  յաղթութեան ճանապարհ լինի»:
Այս բոլորից [յետոյ] բերդապետ գէներալ Կրիժեւիչը մի շատ գեղեցիկ պրիկազ է կար

դում' ուղղւած կամաւորներին, որով վեր է հանում վերջիններիս լաւ յատկութիւնները: Ահա 

այդ «պրիկազը» ամբողջութեամբ.
«Հրաժեշտի ողջոյն տալով հայկական գնդին, որ բաւական երկար ժամանակ ապ

րեց Երեւանում, Քանաքեռում եւ Չալմախչի գիւղում, ես հաճոյքով պէտք է վկայեմ, որ ինձ 

յանձնւած շրջանում ապրած ժամանակամիջոցում բոլոր խմբերը ջանասիրութեամբ պարա
պում էին զինւորական նախապատրաստութեամբ եւ իրենց հիանալի էին պահում' առանց 
որեւէ դժգոհութեան առիթ տալու:

Գնդի հրամանատար պ. Վարդանի եւ բատալիօնների հրամանատարներ պ.պ. Դրօի, 
Համազասպի6, Խէչօի7 եւ Խէչօի վարպետ ու ամուր ղեկավարութիւնը այն արդիւնքը ունե- 
ցաւ, որ շատ լաւ հետեւանքներ ստացւեցին: Այս ամենը դրդում է ինձ անկեղծ շնորհակա- 

լութիւն յա յտ նել կրթութեան եւ դաստիարակութեան գործի բոլոր ղեկավարներին եւ ցան
կալ նրանց մարտական յաջողութիւններ ու բարեկեցութիւն: Բոլոր քաջարի կամաւորներին 

շնորհակալութիւն եւ բարի ճանապարհ Աստծու հետ»:
Պրիկազը ընդունւեց որոտագին «կեցցէ»-ներով, որից յետոյ տեղի ունեցաւ շքերթը' 

պարադը: Կամաւորները' հետեւակ ու ձիաւոր' անցնում էին հրացանները բարձր բռնած 

բերդապահ զօրքի եւ բերդապետի առջեւով: Զօրքն ու բազմութիւնը անվերջ «ուռաներով» 
էր ընդունում կամաւորներին: ժա մը 11 ից անց էր, որ կամաւորական շարքերը ճանապարհ 
ընկան: Հանդէսի վայրից մինչեւ Զանգուի կամուրջը եւ կամրջից մինչեւ այգիների ծայրը մի 

քանի վերստ տարածութեան վրա կտուրների, պարիսպների ու ծառերի վրա, ճանապարհի 
երկու կողմը խռնւած էր բազմութիւնը, որ «Մ եր հայրենիք» երգելով ու կամաւորների վրա 
ծաղիկներ ցանելով ճանապարհ էր դնում: Ամբողջ ճանապարհը ծածկւած էր ծաղիկներով: 

Ամեն կողմից թնդում էր «Մ եր հայրենիքը»: Ծանօթ անծանօթ համբուրում էին: Կամաւորնե- 
րից ոմանք համբուրում էին իրենց հրացանը: Անպատմելի, անմոռանալի մի ոգեւորութեամբ 
հայ կամաւորները դուրս եկան Երեւանից' թողնելով իրենց յետեւը արցունքոտ աչքեր' եւ 

դիմեցին դէպի էջմիածին...

Ամբողջ ճանապարհին կամաւորները գնում էին գինւորական կարգով' առաջապահ

ներ, հսկիչ խումբ, պահակներ, գլխաւոր գունդ եւ այլն: Ամեն գումարտակի հետ գնում էին 

ձիաւոր ու պարէնակիր խմբերը, շրջուն խոհանոցները եւ այլն: Փարաքարում ընդառաջ եկաւ 

գիւղի ամբողջ ագգաբնակութիւնը աղ ու հացով: էջմիածնից դուրս' Զւարթնոց եկեղեցու 

մօտ դիմաւորեցին կաթողիկոսի կողմից Աշոտ եպ. եւ Բաբգէն վարդ.8 եւ Վաղարշապատի 

հասարակութեան ներկայացուցիչները: Աշոտ եպ. եւ Բաբգէն վարդ. ողջոյնի ճառեր խօսե

ցին' բարի գալուստ մաղթելով կամաւորներին: Նրանց պատասխանեց Վարդանը' շնորհա- 

կալութիւն յայտնելով իր բոլոր ընկերների կողմից:

Ապա գունդը մտաւ էջմիածին: Վաղարշապատի հասարակութիւնը ցանկութիւն էր 

յա յտ նել նախօրօք գարդարել տները ծաղիկներով ու գորգերով, բայց գաւառապետ Լէմէր- 

մանը արգելել էր: Հակառակ դրան տանիք ու պատշգամբ լիքն էր երկսեռ բագմութեամբ, 

որ բուռն ոգեւորութեամբ, ծափերով ու «կեցցէ»-ներով ընդունում էր կամաւորներին, որոնց 

երթը տեւեց աւելի քան մի ժամ: Ծանօթ խմբապետները արժանանում էին օվացիաների: 

Ամեն պատշգամբից ու պատուհանից հնչում էր «Վա րդա ն», «Ք եռի» եւ միւս սիրելի անուն

ները: Այստեղ էլ կրկնւեցին միեւնոյն սրտաշարժ տեսարանները, ինչ որ եւ Երեւանում: Լացն 

ու ծիծաղը իրար էր խառնւում: Վա նքի ու ճեմարանի բակերը դարձել էին բանակատեղի եւ 

ուխտավայր ժողովրդի համար: Ոգեւորութիւնն այնքան մեծ էր, որ նոյն երեկոյ հարիւրից 

աւելի երիտասարդներ կամաւոր արձանագրւեցին...

Կամաւորները տեղաւորւեցին ճեմարանի եւ յարակից բնակարաններում: Հրամանա

տար մասը եւ եկած հիւրերը կաթողիկոսին ներկայանալուց յետոյ ընթրիքով հիւրասիր- 

ւեցան ճեմարանի սեղանատանը' միաբաններից շատերի ներկայութեամբ: Ինչ խօսք, որ 

այստեղ խօսւեցին աւուր պատշաճի ճառեր եւ ոգեւորութիւնը չափ ու սահման չունէր: Կէս 

գիշերին բոլորը գնացին հանգստանալու: Վաղուց էր էջմիածինը չէր ունեցել իր մէջ այդպի

սի թանգագին հիւրեր: Վանքի հնադարեան պարիսպները վաղուց է արձագանք չէին տւել 

այդպիսի ռագմական գոչերի: Այդ գիշեր մի խորհրդաւոր ոգի իջաւ հին մենաստանի եւ խօ- 

սում էր ուրիշ լեգւով, քան խօսւել էր մինչ այդ:

Միւս օր վաղ առաւօտեան արդէն ճեմարանը, վանքը եւ ամբողջ Վաղարշապատը 

ոտի վրա էր: ժողովուրդ էր գալիս եւ շրջակայ գիւղերից: էջմիածինն ու ճեմարանը լեցւել էր 

մարդկային ծովով:

Զարմանալի կերպով գեղեցիկ առաւօտ էր: Արեւի ճառագայթի խուրձերը թափւում էին 

ամեն կողմ: Մասիսն էր միայն, որ յամառօրէն ծածկւում էր: ճեմարանի ընդարձակ բակը 

բերնէ բերան լեցւած էր կագմ ու պատրաստ կամաւորներով: Շուրջը' անհաշիւ ժողովուրդ: 

Բակի կենտրոնում' ճեմարանի եւ հարաւային պարտէգի մէջտեղ պատրաստւած էր մաղ

թանքի յարմար տեղ, ուր եկաւ կանգնեց կաթողիկոսը*' շրջապատւած երկկարգ վեղարա- 

ւորներով: Հանդիսաւոր մաղթանքից յետոյ կաթողիկոսը կամաւորներին դիմեց քաջալե

րական խօսքերով: Յիշեց երբեմնի հայկական բանակները, Վարդանին իր ընկերներով եւ 

յարեց, որ Վարդանանց գործը այժմ կամաւորներն են շարունակում**: «Որպէս Լէօնիդասը

* Խօսքը Ամենայն Հայոց Կաթողիկոս Գէորգ Ե Սուրէնեանցի (1873-1938 թթ.) մասին է (ԱԲ):
* *  Նկատի ունի Աւարայրի ճակատամարտը (451 թ.) եւ հայկական ուժերի հրամանատար Վարդան 

Մամիկոնեանին (ԱԲ):

իր 300 ընկերներով* ընկաւ իր հայրենիքի համար եւ արժանացաւ յաջորդների յիշատակու- 

թեան, այնպէս եւ ձեր յիշատակը օրհնեալ կլինի եւ հայ սերունդները ձեր անունները պար
ծանքով կյիշեն: Գնացէ ք, մեր սիրտը ձեզ հետ է, գնացէ ք  լուծելու մեր դարաւոր վրէժը եւ 

ազատելու բազմաչարչար տաճկահայ ժողովրդին»:
Կաթողիկոսից յետոյ խօսեց ճեմարանի տեսուչ Ս. Մալխասեանը9, որ շեշտեց գիտու- 

թեան եւ զէնքի համագործակցութիւնը: ճեմարանը զարգացած սերունդ է պատրաստում, 
իսկ կամաւորները գործադրում են կեանքի մէջ նրա իդէալները: Հէնց նոր ճեմարանի աշա

կերտներից մի խումբ մտաւ կամաւորների շարքերը' այեյի եւս շեշտեյով այն միտքը, որ 
ճեմարանն ու կամաւոր խմբերը միեւնոյն նպատակի համար են աշխատում: Ապա պ. Մալ

խասեանը ճեմարանի կողմից յաջողութիւն մաղթեց կամաւորներին:
Գնդի կողմից շնորհակալութիւն յա յտնեց Վարդանը: Կաթողիկոսը օրհնեց բոլորին, եւ 

կամաւորները ճանապարհ ընկան դէպի Իգդիր: Տեսարանը անհունօրէն յուզիչ էր եւ խորհր- 
դաւոր: էջմիածինը, որ դարեր շարունակ խաչով ու աղօթքով հայ ազգի պահպանման 

խորհրդանիշն էր համարւել, այսօր գալիս էր ճանաչելու եւ սրբագործելու մի ոյժ, որից ինքը 
միշտ խորշել էր: Դա  հայ մարտական ոյժն էր, որ ազգային ապահովութեան նոր ժամանա

կի խորհրդանշանն է կազմում: Դա  այն զօրութիւնն է, այն ոգին, որ ստեղծագործել ու կոփել 
է հայ նոր սերնդի հաւատամքն ու իդէալները: Խաչը գալիս էր իր իրաւունքը տալու սրին եւ 

ճանապարհ էր դնում սրին, որ գնաց նւաճելու այն արդարութիւնը, որին չկարողացաւ տի
րանալ խաչը...

Այս համեմատութիւնը շատերի մտքովն անցաւ այն պատմական վայրկեանին:

Կամաւորների մօտ
III

Իգդիրում

էջմիածնեցիներն էլ շուքով ու հանդիսաւորութեամբ ճանապարհ դրին կամաւորնե

րին: Բազմութիւնը ուղեկցեց մինչեւ անտառի ծայրը, իսկ ոմանք' մինչեւ Մարգարա: Փոք
րիկ տղաներ ու աղջիկներ մասնակցելու համար ընդհանուր գործին' կամաւորների վերար

կուներն էին տանում: Մ ի քանի պատանիներ' ծնողներից գաղտնի' փախան կամաւորների 
հետ, որպէսզի երթան «թուրքի դէմ կռւելու»: Շատերը լալով աղաչում էին, որ իրենց էլ առ

նեն:
Գունդը մի գիշեր անցկացրեց Մարգարայի մօտ, Արաքսից ոչ հեռու, առաջին անգամ 

վրաններում: Այս եւ յաջորդ օրը մինչեւ տեղ հասնելը, հայ գիւղերից ժողովուրդը ընդառաջ 
էր գալիս հոգեւորականութեամբ, խաչ ու խաչվառով, ա ղ ու հացով, շարականներով ու «Մեր 

հայրենիք»-ով: Քահանան օրհնում էր կամաւորներին եւ բարի գալուստ ու ողջերթ մաղթում, 
գյուղի ներկայացուցիչը ա ղ ու հաց մատուցանում, իսկ դպրոցական խմբերը ազգային երգե

րով ու «կեցցէ»-ներով դիմաւորում: Հա յ գիւղացիութիւնը մի աննման խանդավառութեամբ 
ճանապարհ էր դնում կամաւորներին, որոնք գնում էին իրենց տաճկահայ եղբայրներին 

ազատելու համար:

* Լէօնիդաս -  Սպարտայի թագաւոր (0. ա. Զ-Ե դդ.), հայրենասիրութեան աւանդական կերպար(ԱԲ):

Աւելի մեծ ոգեւորութիւն էր սպասւում գնդին Իգդիրում, ուր գունդը հասաւ ապր. 17 ին: 

Գիւղի ծայրում դիմաւորեց զինւորական նւագախումբը, եւ կամաւորները անցան մարշի 

հնչիւններով: Շրջանի ամբողջ ժողովուրդն ու տեղի զինւորականները ներկայ էին եւ հիա

նում էին խմբերի կանոնաւոր անցքով: Այդքան մեծ բազմութիւն անկարելի էր տեղաւորել 

բնակարաններում, ուստի բանակ դրւեց Հախվէրիս գիւղի մօտի դաշտում, ուր տղաները 2 

3 օրի չափ հանգստացան եւ պատրաստութիւն տեսան աւելի ծանր ճանապարհորդութիւն 

կատարելու:

Իգդիրի հասարակութիւնը չբաւականացաւ միայն համակրանքի արտաքին արտայայ- 

տութիւններով եւ չնայած որ մի անգամ արդէն հանգանակութիւն արել էր կամաւորների օգ- 

տին' որոշեց մի անգամ եւս տալ իր նիւթական աջակցութիւնը: Այդ նպատակով գումարւեց 

յատուկ մի ժողով, ուր իգդիրցիները մի քանի ժամւայ մէջ հաւաքեցին 3231 ռուբլի: Այդ գու

մարը յատուկ մի պատգամաւորութեան ձեռքով յանձնւեց Վարդանին' խնդրելով ծախսել իր 

յարմար տեսած ձեւով:

Սակայն բանը դրանով էլ չսահմանափակւեց, մի երկու օր շարունակ Իգդիրը յուզւած 

վիճակի մէջ էր. շատ տներ հաց էին թխում կամաւորների համար, շատերը նւէրներ էին պատ

րաստում, կամաւորներին ու հրամանատարներին ճաշի կանչում, ամեն կերպ աշխատում 

էին իրենք էլ մասնակցած լինել այս պատմական շարժումին: Եւ պէտք է ասել, որ աչքբաց ու 

իր գործը գիտցող իգդիրցին այս անգամ էլ իր զոհողութեամբ ամօթով թողեց շատ շատերին: 

Ոգեւորութիւնը մեծ էր, մանաւանդ, երիտասարդութեան մէջ: Գնդի պակասը լրացնելու 

համար յայտարարւեց կամաւորների ընդունելութիւն. մի քանի ժամւայ մէջ երեք հարիւրի 

չափ կամաւորներ արձանագրւեցին Իգդիրից եւ շրջակայ գիւղերից: Գնդի մէջ մտան նաեւ 

150 ի չափ արճէշցի փախստականներ, որոնք նոր էին հասել Իգդիր' մի հրաշքով ազատ- 

ւելով թրքական կոտորածներից: Երկրից եկած ջարդերի եւ սարսափների լուրերը աւելի եւս 

տաքացնում էին տղաներին, որոնք անհամբերութեամբ սպասում էին կռւի օրերին:

Ապրիլ 19 ին տեղի ունեցաւ զօրահանդէս կօրպուսի հրամանատարի ներկայութեամբ: 

Ամբողջ գունդը երկար գծով շարւեց Հախվէրիսի դաշտում բանակատեղիի մօտ: Կօրպուսի 

հրամանատարը իր շքախմբով անցաւ շարքերի առջեւով' բարեւելով բոլորին: «Բարեւ, հա

զար բարի», թնդում էր հազար կամաւորների բերանից: Ապա կօրպուսի հրամանատարը 

մի զգացւած ճառ խօսեց կամաւորներին, իր գոհունակութիւնը յայտնեց նրանց յառաջադի- 

մութեան համար եւ յորդորեց քաջութեամբ գործել սուրբ նպատակի իրագործման համար: 

ճառը ընդունւեց որոտընդոստ «ուռայով»: Ապա խմբերը կանոնաւոր շարքերով անցան կօր

պուսի հրամանատարի առջեւով: Առաջ գնում էին ամեն մի գնդի հետեւակները խումբ խումբ 

իրենց խմբապետի առաջնորդութեամբ: Սրանց հետեւում էին ձիաւորները: Գունդը հիանալի 

տպաւորութիւն էր թողնում, կարծես երկար ժամանակ մարզւած մի բանակ լինէր: Խմբերի 

անցքին ոգի ու եռանդ էր տալիս նւագախումբը, որի երաժշտութեամբ պար էին գալիս ձիա- 

ները:
Հանդէսից յետոյ կօրպուսի կոմանդիրը շնորհակալութիւն յայտնեց գնդի հրամանա

տարներին եւ նրանց յանձնեց ուսադիրներ: Ուսադիրները պատրաստւած էին գորշ կանաչ 
մահուդից' բաց կանաչ կիսաշերտերով: Կանաչ գոյնը առնւած էր իբրեւ յոյսի խորհրդան

շան: Կանաչ շերտերը եւ սպիտակ աստղերը ցոյց էին տալիս խմբապետների աստիճանը:

Հանդէսը անցաւ շատ յա ջող, կօրպուսի հրամանատարը գոհ սրտով եւ բուռն ցոյցերով 

ու օվացիաներով հեռացաւ բանակատեղից: Գոհ էին եւ կամաւորները, որոնք պարգերես 
դուրս եկան առաջին քննութիւնից:

Երեկոյեան գնդի հրամանատարներին հացկերոյթով պատւեց Դրօի հայրը:

Միւս օր, ապրիլ 20 ին վաղ առաւօտեան գունդը դուրս եկաւ Իգդիրից եւ շարժւեց դէպի 

սահման: Իգդիրցիք վերջին մնաս բարովն ասացին' խռնւելով փողոցներում ու տանիքնե

րում: Գաղթական կանայք արտասուքով ու աղօթքի մրմունջներով ճանապարհ դրին կա

մաւորներին, որոնք ուրախ ու համարձակ առաջ էին քայլում' պսպղացնելով իրենց սւինն ու 

կրծքին պինդ սեղմելով հրացանը:

Կէսօրին գունդը հասաւ Օրգով քրդական գիւղը, որի բնակիչները հեռացել էին: Այստեղ 

կամաւորները հանգստացան: Կերակուրը արդէն եփւել էր շրջուն խոհանոցում, եւ տղաները 

լաւ կշտացան: Հրամանատարների համար համեղ նախաճաշիկ էր պատրաստել Զեմստ- 

վային Միութեան սննդատու կէտի կառավարչուհի տիկին Տէր-Գրիգորեանը: Այդ էլ հայ 

կնոջ համակրանքի մի գեղեցիկ արտայայտութիւնն էր: Վերջին անգամ խմբապետներն ու 

իրենց գործակիցները ճաշակեցին քաղաքակիրթ երկրի բարիքներից, որպէսգի մի սիրուն 

յիշողութիւն տանեն իրենց հետ Ալաշկերտի ու Աբաղայի աւերածութեան վայրերը:

Կէսօրից յետոյ, յանկարծ, գեղեցիկ եղանակը պղտորւեց: Սկսւեց սաստիկ մի անձրեւ: 

Եւ ա յդ տեղատարափ անձրեւի տակ տեղի ունեցաւ մեր անջատումը կամաւորներից: Մի 

վերջին համբոյր, մի ժպիտ, ձեռքի մի սեղմում ու մի թռուցիկ խօսք, եւ շարքերը անցան յորդ 

անձրեւի տակ, խառնելով առատ ցեխը: Մ ի սուր գգացում ճմլում է սիրտս. ո վ գիտէ' ով 

պիտի մնար, ով պիտի գար: Ի նչ էր սպասում այս ջահել-ջիւան կեանքերին, որոնց ամեն 

մէկի կրծքի տակ հարուստ սիրտ է բաբախում եւ որոնց գանգերի ներքեւ մի-մի անսահման 
աշխարհ է ապրում:

Երկար ու լուռ կանգնած նայում ենք անցնող շարքերին եւ սիրտ չենք անում հեռանալու: 

Հեռւում ձիւնոտ Չինկիլն է սպասում կամաւորներին, որոնց վերջին շարքերն ահա անցնում 

են մեր առջեւով: Վարը' Արարատեան դաշտն է տարածւած իր կանաչապատ գիւղերով ու 

բարեբեր հողերով: Արաքսն է գալարւում օձի պէս եւ արծաթէ փայլով պսպղում: Իսկ մեգ 

ծեծում է գորշ ու պաղ անձրեւը եւ մի պաղ անձրեւ էլ մաշում է մեր սիրտը: Շո ւտ պիտի բաց- 
ւի արդեօք սպասւած կենսաբաշխ արեւը, որ ցրէ բոլոր անձրեւները մեր սրտերից... հալի 

սրտերից:

Ս. Վրացեան

ԾԱՆՕԹԱԳՐՈՒԹԻՒՆՆԵՐ

1 *հ ր օ , *հ ր  ա  ս  տ  ա  մ  ա  տ  Կ ա ն ա յե ա ն  ( 1 8 8 4  -  1 9 5 6  թ թ . )  — Ծ ն ո ւ ե լ  է  Ւ գ դ ի ր ո ւ մ է

Հ ա յ ա ս տ ա ն ի  Ա ռ ա ջ ի ն  Հ ա ն ր ա  ւ ղ ե տ ո  ւ թ ե ա ն  Հ ի մ ն ա  դ ի ր ն  ե ր ի ց  մ է կ ը ,  Հ ա յ ո ց  

ա զ ա տ ա գ ր ա կ ա ն  շ ա ր ժ մ ա ն  ն շ ա ն ա ւ ո ր  ռ ա զ մ ա կ ա ն  գ ո ր ե ի է է  Ա ռ ա ծ ի ն  Հ ա մ ա շ խ ա ր Հ ա յ ի ն  

ւ գ ա տ ե ր ա զ մ ի  օ ր ե ր ի ն  կ ա զ մ ա կ ե ր պ ^ ո ւ ա ե  Կ ա մ ա ւ ո ր ա կ ա ն  I I  խ մ բ ի  Հ ր ա մ ա ն ա տ ա ր ,  ո ր ը  

Ա ր ա ր ա տ ե ա ն  ջ ո կ ա տ ի  կ ա զ մ ո ւ մ  ա ռ ա ջ ի ն ն ե ր ի ց  մ է կ ը  մ ա ս ն ա կ ց ե ց  Վ ա ն ի  ա ռ մ ա ն ն  ո ւ

1 9 1 5  թ .  մ ա յի ս ի  2 —ի ն  մ տ ա ւ  Վ ա ն է  1 9 1 8  թ .  2 3 —2 8 —ի ն  ղ ե կ ա վ ա ր ե լ  է  ք ա շ —Ա պ ա ր ա ն ի

Հ ե ր ո ս ա մ ա ր տ ը  ե ւ  ո է  մ ի ա յն  կ ա ս ե ց ր ե լ  է  թ շ ն ա մ ո ւ  ա ռ ա ջ խ ա ղ ա ց ո ւ մ ը ,  ա յ լ ե ւ

փ ա խ ո ւ ս տ  ի  մ ա տ ն ե լ  ն ր ա ն է  1 9 2 1  թ .  խ  ո ր Հ ր դ ա յ ի ն  ի շ խ ա ն ո ւ թ ե ա ն  ս լ ա Հ ա ն ջ ո վ  թ ո ղ ե լ  է  

Հ ա յ ա ս տ ա ն ը ,  ա ն ց ե լ  0 ո ս կ ո ւ ա ,  ա յ ն ո ւ Հ ե տ ե ւ  1 9 2 3  թ .  ա ր տ ա ս ա Հ մ ա ն է  Լ ա խ ճ ա ն ո ւ ե լ  

է  Բ ո ս տ ո ն ո ւ մ  ( Ա Մ Ն ) է

2 Ղ ա ր ա լ ա գ ե ա զ ց ի  Տ է ր —Ռ ր ի գ ո ր  ք ա Հ ա ն ա յ  — կ ա մ ա ւ ո ր ա կ ա ն  շ ա ր ժ մ ա ն  դ ո ր ե ի է  

ո ւ  մ ա ս ն ա կ ի ց  Կ ո վ կ ա ս ե ա ն  ռ ա զ մ ա ճ ա կ ա տ ի  մ ա ր տ ա կ ա ն  գ ո ր ե ո ղ ո ւ թ ի ւ ն ն ե ր ի է

3 Խ  ո ր է ն  0 ո ւ ր ա դ բ է կ ե ա ն  — ա ^ ա գ ա յ  Ա մ ե ն ա յ ն  Հ ա յ ո ց  Կ ա թ ո ղ ի կ ո ս  Տ .  Տ .  Խ ո ր է ն  

Ա  ( 1 8 7 3  — 1 9 3 8  թ թ . ) :  Ա յ ն  օ ր ե ր ի ն  է ջ մ ի ա ծ ն ի  մ ի ա ր ա ն ո ւ թ ե ա ն  ա ն դ ա մ ,  Ե ղ բ ա յ ր ա կ ա ն

օ գ ն ո ւ թ ե ա ն  կ ո մ ի տ է ի  ա ն դ ա մ է

4 0 Գ ա ն ո վ ս կ ի  Պ ե օ տ ր  — ռ ո ւ ս ա կ ա ն  ր ա ն ա կ ի  գ ե ն ե ր ա լ ,  1 9 1 5  թ .  յ ո ւ ն ո ւ ա ր -  

դ ե կ տ ե մ բ ե ր  ա մ ի ս ն ե ր ի ն  ' I V  Կ ո վ կ ա ս ե ա ն  բ ա ն ա կ ա յ ի ն  կ ո ր պ ո ւ ս ի  Հ ր ա մ ա ն ա տ ա ր է

5 0 ե ռ ի ,  Ռ ա լ ֆ ա յ ե ա ն  Ա ր շ ա կ  ( 1 8 5 8  — 1 9 1 6  թ թ . )  — Կ ա մ ա ւ ո ր ա կ ա ն  I V  գ ն դ ի  

Հ ր ա մ ա ն ա տ ա ր է  1 8 9 0  թ .  մ ա ս ն ա կ ց ե լ  է  Կ ո ւ կ ո ւ ն ե ա ն ի  խ մ բ ի  ա ր շ ա ւ ա ն ք ի ն ,  1 9 0 4  թ . 

Ա ա ս ն ո յ  ա ^ ա ս տ ա մ բ ո ւ թ ե ա ն ը  է Զ ո Հ ո ւ ե լ  է  1 9 1 6  թ .է

6 Հ ա մ ա զ ա ս պ ^  — Ա ր ո ւ ա ն ձ տ  ե ա ն  Հ ա  մ ա զ ա ս ( 1 8 7 3  — 1 9 2 1  թ թ . ) ,  ա զ գ ա յ ի ն —

ա զ ա տ ա գ ր ա կ ա ն  շ ա ր ժ մ ա ն  գ ո ր ե ի է ,  Կ ա մ ա ւ ո ր ա կ ա ն  I I I  խ մ բ ի  Հ ր ա մ ա ն ա տ ա ր է  Հ ա յ — 

թ ա թ ա ր ա կ ա ն  զ ի ն ո ւ ա  ծ  ը ն դ Հ ա ր ո ւ մ ն ե ր ի  ժ ա մ ա ն ա կ  ( 1 9 0 5  — 1 9 0 6  թ թ . )  ղ ե կ ա վ ա ր ե լ  է  

Հ ա յ ե ր ի  ի ն ք ն ա պ ^ ա շ տ պ ^ ա ն ո ւ թ ի ւ ն ը է  Կ ա ց ն ա Հ ա ր ո ւ ե լ  է  բ ո լ շ ե ւ ի կ ե ա ն  բ ա ն տ ո ւ մ է

7 Խ ե ֆ օ ,  Ղ ա  շ ն  ա  կ ց  ա  կ ա ն  Խ ե չ օ  ( մ ա Հ .  1 9 1 5  թ . )  — Կ ա մ ա ւ ո ր ա կ ա ն  I I  խ մ բ ի  

Հ ր ա մ ա ն ա տ ա ր ,  Ղ ՚ր ո յի  օ գ ն ա կ ա ն  է 1 9 1 5  թ .  մ ա յի ս  ի  2  —ի ն  ի ր  Հ ե ծ ե ա լ  ջ ո կ ա տ ո վ  

ա ռ ա ջ ի ն ը  մ տ ա ւ  ա զ ա տ ա գ ր ո ւ ա ե  Լ ա ն է  Ա յ դ  օ ր ե ր ի ն  է լ  Հ ե ր ո ս ա բ ա ր  զ ո Հ ո ւ ե ց է

8 Ա շ  ո տ  ե պ ^ ի ս կ ո պ ^ո ս , ք ա բ կ է ն  վ ա ր դ ա պ ե տ  — է ջ մ ի ա ծ ն ի  մ ի ա բ ա ն ո ւ թ ե ա ն  

ա ն դ ա մ ն ե ր է

9 Մ ՜ա լխ ա ս ե ա ն  Ս տ ե փ ա ն  ( 1 8 5 7 — 1 9 4 7 թ թ . )  — ն շ ա ն ա ւ ո ր  Հ ա յ ա գ է տ —գ ի տ ն ա կ ա ն ,  

ա կ ա դ ե մ ի կ ո ս ,  մ ա ն  կ ա  վ ա  ր ժ —ո  ւ ս  ո ւ ց  ի է է  Ծ ն  ո ւ ե լ  է  Ա խ ա լ ց խ ա յ ո ւ մ ,  1 9 1 5  — 1 9 1 7  թ թ *

ե ղ ե լ  է  ^ է ո ր գ ե ա ն  Հ ո գ ե ւ ո ր  ճ ե մ ա ր ա ն ի  տ ե ս ո ւ է է  Լ ա խ ճ ա ն ո ւ ե լ  է  Ե ր ե ւ ա ն ո ւ մ է


